
Naalakkersuisut kingusinnerpaamik UKA 2017-imi siunnersuummik savaateqarfinnik 

tunisinerni tunniussinerniluunniit savaatillit akiitsuinik tamakkiisumik 

ilaannakortumilluunniit isumakkeerinnissinnaalernermik pisinnaalersitsisumik 

saqqummiussinissaat pillugu Inatsisartuni aalajangiiffigisassatut siunnersuut. 

(Inatsisartunut ilaasortaq Aqqaluaq B. Egede, Inuit Ataqatigiit) 

 

Siunnersuuteqartoq Siumumiit pingaaruteqartumik qaqitsinerani qutsavigaarput. 

Siumumiillu imaattumik oqaaseqassaagut. 

 

Siullermik Siumup pingaartilluinnarpaa nunalerinermik uumasuuteqarnermik naatitsinermillu 

inuutissarsiuteqarnerup qajannaatsumik ineriartorfiunissaa, tamannalu ukiuni makkunani ilaatigut 

imaannaanngitsumik aqqusaagaqarfiusarpoq, pinngitsoorneqarsinnaanngitsumillu inuutissarsiutip 

inerisartuarnissaa ingerlaavarnissaalu qulakkeerumallugu namminersorlutik oqartussat 

aningaasaliisarnissaat pisarialerujussuulluni pisassallunilu. 

 

Siumumiillu Uumasuuteqarnermik nunalerinermik naatitsinermillu ingerlataqartut amerlasuut 

namminneerlutik annertuumillu suliaqarlutik ingerlatsisut nersualaarumavavut, saperatik imminnut 

nunatsinnullu inuutissarsiornikkut siuariartortitsimmata, naak unammilligassat annertuut 

aqqusaartaraluarlugit.  

 

Siunnersuuteqartullu siunnersuutaa Siumumiit paasilluarparput pisariaqartutullu isigalutigu, 

Nunaateqarfimmik uumasuuteqarfinnillu inuutissarsiorfiusut kinguaariit nikinneranni, imaluunniit 

allap ingerlatsilernerani akiitsut artukkiisarnerat qanoq qaangerneqarsinnaanerat Siumumiit 

peqataaffigerusupparput, ullumikkulli ESU-p aaqqissuusaanerata akiitsuulersimasut annertuut 

attuumassuteqarfigai, suliassarlu annertujaarluni, kisiannili nunalerineq pillugu 

Ataatsimiitsitaliarsuup innersuussutigisai piviusunngortinneqassappata aqqutit 

avaqqunneqarsinnaanngitsut ilagaat akiitsuulersimasut annikillisarneqarnissaat, ingerlatsilersussat 

nutaat pitsaasumik isumannaatsumillu aallartittassappata. 

 

Nunalerineq pillugu ataatsimiitsitaliarsuup inassuteqaatai misissoraanni siunnersuummut 

attuumassuteqartut iluanni ima inassuteqartoqarpoq,  kapitali 7 imm. 2-p ataani titarnertaat 

sisamaanni ima allaqqasoqarpoq.  

Siulittaasoq issuaalaarpunga: 

 

“Inassutigineqarpoq savaateqarfimmik pisinermut tunniussinermulluunniit tunngatillugu inatsit 

misissorneqassasoq naleqqussarneqarlunilu, taamaalilluni akiitsut imaaliallaannarlutik 

piginnittumut nutaamut tunniunneqaratik. Aamma akiliisinnaajunnaarnermut inatsisitut akiitsunik 

isumakkeerinissamut periarfissaqassaaq, akiligassat pigisallu nalillit qanoq pineqartassanersut.” 

issuaaneq naavoq. 

 



 

 

Taamaattumik Siumumiit Naalakkersuisut itigartinneqarnissaannik innersuussinerat uniffiginagu 

oqaaseqataanni kingullermi ersarissarneqarmat inatsisit nutarsarneqarnerat 2017 UKA 

saqqummiutissallutigit, una siunnersuut pingaartutut isigalutigu inatsisissamik suliaqarnernut 

ilanngullugu suliarineqarnissaa  pisariaqarluinnarmat  Siumumiit piumasarivarput. 

 

Taamatut oqaaseqarlunga siunnersuut ataatsimiititaliamut aalisarnermut piniarnermut 

nunalerinermullu ingerlateqqinneqassasoq innersuussutigaarput. 

 

Karl-Kristian Kruse  

Siumut 


